30 September 2007

Sewentiende Sondag in Koninkrykstyd

liturgiese voorstel

Fokusteks:

 Jeremia 32:1-3a, 6-15

Ander tekste: 

Psalm 91:1-6; 14-16; Lukas 16:19-31; 1 Timoteus 6:6-19

Ander RCL tekste: 

Amos 8:4-7; Psalm 146:14-16

Inleiding

Die fokusteks word voorafgegaan deur Jeremia 31:31-38 waarin drie maal gesê word dat daar ‘n nuwe tyd vir Israel aanbreek, want God se plan loop deur alles heen. In sy koninkryk bring God mense en die wêreld tot ‘n nuwe  bestemming. Dit is finaal: Let op die herhaling “so sê die Here”. Daarom kan Jeremia grond koop in ‘n beleerde land (fokusteks). God se trou staan in die sentrum van hierdie Sondag. Daarvan kan Psalm 91 sing, daarvan kan die arme Lasarus lewe (Luk 16) en die “goeie wedloop” geloop word (1 Tim 6:12). Die liturgie moet hierdie hoopgewende motief in God se oormagtige koninkrykshandeling vandag, ook in donker tye, onderstreep. 

Diensorde

GOD VERSAMEL ONS VOOR HOM

Votum

Hy wat by die Allerhoogste skuiling vind

en die beskerming van die Almagtige geniet, sê vir die Here:

U is my toevlug en my veilige vesting,

my God op wie ek vertrou  (Ps 91:1, 2).

Seëngroet

Omdat jy die Here as skuilplek geneem het,

die Allerhoogste as jou beskermer,

sal geen onheil jou tref en geen plaag naby jou woonplek kom nie (Ps 91:9, 10).

Lofliedere

Lied 146 “Prys die Here”
; NSG 30 “Prys Hom met trompette”

Lied 184 “Lofsing die Here”; NSG 25; Lied 188 “Kom dank nou almal”; NSG 10

Verootmoediging

Hoor die woorde van Israel:

Ek het weggedwaal, maar ek het berou gehad . . .
Ek het my geskaam, ek het skande oor my gebring  (Jer 31:19).

En hoor dan die Woord van God:

“Daar kom ‘n tyd, sê die Here, dat Ek met Israel ‘n nuwe verbond sal sluit. 

Ek sal my woord op hulle harte skryf en dit in hulle gedagte vaslê.

Ek sal hulle God wees en hulle sal my volk wees” (Jer 31:31, 33).

Onmiddellik hierop volg voorlesing van God se verbondsverpligting uit 1 Timoteus 6:11-19.

Sang

Lied 524  “God roep ons”; NSG 202

Doop 

By die doop/doopherinnering word beklemtoon dat die doop hierdie verbondsvernuwing behels. In die doop koop die gelowige soos Jeremia ‘n stuk koninkryksland. Die doop beteken daarom om vaste eiendom vir jouself en jou nageslag in God se land te koop. Dit sluit telkens vir hulle ‘n toekoms oop.

DIENS VAN DIE WOORD

Gebed by die opening van die Woord

Daar kan in die gebed verwys word na die veelvuldige “so sê die Here” in Jeremia 31.
Sang

Lied 255:2 “Woord van God”; NSG 334:3

Skriflesing

Prediking

Antwoord

Lied 231:3, 4 “Heilig, Heilig, Heilig, Here”; NSG 61:3, 4

DIENS VAN DIE TAFEL

In die nagmaal/nagmaalherinnering word ons geleer om uit die nuwe verbond van God in Christus te lewe. Die nagmaal help ons om al die beloftes van God in besit te neem en ons toekomsverwagting daarop te bou – ook wanneer alles lyk asof ons by die einde gekom het. Goeie aansluiting kan gevind word by Lukas 22:20.

Geloofsbelydenis

Voorbidding

Offergawes

Slotsang

Lied 488 “Helder skyn ons lig”; NSG 276 “Waak Christen staan in die geloof”

Uitsending

Sang

Lied  266 “Ons Vader”; NSG 325

Seën

Trinitariese seën 

Antwoord

Gemeente sing “Amen”  Lied 312, 315; NSG 355/356.

PREEKSTUDIE – JEREMIA 32:1-3A, 6-15

Teks

Ons teks vorm die tweede deel van hoofstuk 30-33, die besondere mooi deel van Jeremia se “boodskappe van `n nuwe toekoms” wat ná die ballingskap sal aanbreek, met 30:3 as temavers. Terwyl die res van hierdie hoofstukke in klassieke profetiese styl (“so sê die Here”) geskryf is, is hoofstuk 32 wesentlik in verhalende styl. Na `n lang situasietekening (32:1-5) vertel dit van die openbaring waarin Jeremia opdrag gegee is om grond te koop (32:6-7), hoe die openbaring bevestig is (8) en hoe hy die opdrag uitgevoer het (9-15). Daarna volg `n verslag van Jeremia se gebed nadat die transaksie beklink is (32:16-25) en `n verslag van die Here se antwoord waarin die betekenis van Jeremia se daad bevestig en uitgespel word (26-44). Vers 15 vorm die tematiese kern van die hoofstuk.

Die presiese historiese gegewens in vers 1 is baie betekenisvol. Dit plaas die gebeurtenis baie pertinent in die laaste jaar voor die verwoesting van Jerusalem in 587 vC. Sedekia, die laaste koning van Juda, is na `n vorige aanslag op Jerusalem, waarin koning Jojagin weggevoer is, deur die Babiloniërs as vasal aangestel (2 Kon 24:10-20). Hy het dus by vergunning en as agent van die koning van Babel op streng voorwaardes van onderwerping (per verbond/ ooreenkoms) regeer. Sedekia rebelleer egter (2 Kron 36:13) deur amptenare na Egipte te stuur (vlg Lagisbriewe) en so die hulp van Egipte, van wie Jojagin vroeër `n vasal was, te soek. Terwyl die Babiloniërs Jerusalem beleër, daag die Egiptenare op (Jer 37:5) en Nebukadnesar se magte val terug. Net tevore, terwyl Jerusalem in `n desperate situasie van beleg was (vgl 2 Kon 24:2-3), het Sedekia opdrag gegee dat alle Jode wat weens skuld by mede-Jode hul slawe geword het, vrygelaat word. Maar toe die situasie verander en daar verligting kom toe die Egiptiese magte opdaag, spring Sedekia om en laat almal wat vrygelaat is, weer aankeer (Jer 34:8-16). In dié tyd verlaat Jeremia die stad om sy erfgrond in Anatot (Jer 1:1) in ontvangs te neem. Hy word van oorlopery aangekla en in die tronk gegooi (37:11-15). Hy word deur die koning begenadig en in `n vorm van huisarres in die soldatekwartiere aangehou (37:16-21). Die Babiloniërs hermobiliseer en verdryf die Egiptenare en loods hul finale aanslag. In dié tyd word Jeremia weens `n komplot van sekere amptenare in haglike omstandighede in `n modderige put gegooi, maar ontvang weer eens begenadiging om weer in die soldatekwartiere aangehou te word, waar hy bly totdat die Babiloniërs die stad oorneem (Jer 38).  

Dit is in dié tyd en omstandighede waarin die transaksie volgens hoofstuk 32 afspeel (2). Die aanklag teen Jeremia word op interessante wyse in `n lang rede deur Sedekia verwoord, wat eintlik `n samevatting van al die oordeelsprofesie van Jeremia en effektief die woorde van die Here self is (3-5). Die punt hiervan is dat daar vir Sedekia en die stad geen ontkoming, geen toekoms is nie. In dié situasie vertel Jeremia, miskien vir sy medegevangenes, van die openbaring wat hy gehad het. Hiervolgens moet hy die familiegrond van sy neef volgens die lossingsreg, soos beskryf in Levitikus 25:23-34, koop. Anatot was een van die Levietestede enkele kilometers buite Jerusalem, waar Jeremia as seun van `n priester grootgeword (Jer 1:1) en waar hy reg op grond gehad het. Die doel daarvan was om die grond binne familie-verband te behou en dit nie in die hande van ryk magnate te laat beland nie. Of dit dieselfde grond is waarna in 37:12 verwys word, is onmoontlik te bepaal uit die uitdrukkings wat gebruik word. Die situasie wat daartoe aanleiding gegee het, is egter van belang; in die benarde posisie waarin die land verkeer, kon Ganamel nie meer sy skuldeisers weghou nie. Bes moontlik het hy op die drumpel gestaan om self ook, dalk saam met sy gesin (vgl Eks 21:2ev), vir hulle skuld verkoop te word (vgl Jer 34:8ev).

Of hy van die openbaring vertel het voor Ganamel opgedaag het, is nie duidelik nie, maar toe hy opdaag, vind Jeremia daar bevestiging in dat wat hy moet doen, nie net `n wetlike plig is nie, maar `n opdrag van die Here self (32:8). In vers 9-12 volg `n baie volledige beskrywing van die transaksieprosedure, waardeur die erns en regsgeldigheid van die transaksie bevestig word. Wat die finansiële aspek betref, val dit op dat die prys heelwat laer is (11,5 gram) as dié in ander transaksies wat in die Ou Testament vermeld word (Gen 23:16; 2 Sam 24:24; 1 Kon 16:24). Afgesien daarvan dat ‘n mens nie weet hoe groot die grond in elke geval was nie, is dit `n aanduiding van hoe min grond in so `n oorlogsituasie werd was. Aan die ander kant is dit tog ook opvallend dat Jeremia, `n priester van beroep (1:1), na al die ontberinge van verwerping en gevangenskap wat hy oor jare deurgemaak het, tog in staat was om die koopsom te betaal. Die regsprosedure met die skrywe van die koopkontrak in duplikaat, die ondertekening en verseëling daarvan voor getuies is die uitdruklikste beskrywing van hoe formeel sulke transaksies in die voor-ballingskap tyd reeds in Israel gesluit is. Dit kom ooreen met prosedures in ander kulture van die tyd.  

Die eerstepersoonvertelling gaan in vers 13-15 voort toe Jeremia, in opdrag van die Here self, aan sy sekretaris Baruk opdrag gee om die kopieë in `n erdepot te gaan bewaar, bes moontlik te begrawe. Dit kom ooreen met die manier waarop dokumente in die Kumraangrotte bewaar is in die laaste eeu vC en die eerste nC. Dit is gedoen “sodat dit lank kan hou” (NAV) omdat die transaksie eers baie later in werking sou (kon) tree. Die kern van die gedeelte, waarin die betekenis van die transaksie as `n simboliese daad verklaar word, word in vers 15 as uitspraak van die Here self aangehaal. Ten spyte van die realiteite van die dag, van die belegsituasie en die ekonomiese chaos wat dit meebring, ten spyte van Jeremia se oortuiging oor `n lang tyd, meer as enig iemand anders s’n, dat Jerusalem verwoes gaan word, koop hy grond. Hy doen die onlogiese ding omdat hy op grond van die woord van die Here weet: Hierna gaan dit weer anders wees, gaan daar `n nuwe begin, `n terugkeer na die normale orde wees. Die ekonomiese en sosiale werklikhede sal herstel word. Dit sluit direk aan by die temavers van die hoofstuk in 30:3.

Die gebed, waarvan Jeremia vervolgens vertel (16-25), wat hy na die afhandeling van die transaksie gedoen het, loop juis daarop uit om die teenstrydigheid van die daad teenoor die situasie waarin dit gedoen is, te beklemtoon (25). Die gebed wat aangehaal word, begin met `n lofrede aan “die Here van die leërskare” (OAV), met `n universele (17-19) en partikuliere aspek (20-22). In eersgenoemde word Hy as die Skepper geprys en sy almag (17c) en sy regverdigheid benadruk. As God van Israel (vgl 14a) word Hy vir die verlossing uit Egipte geprys en ontvang die land as sy gawe aan die volk die klem, die aspek wat in die hoofstuk van belang is. Dat hulle in die situasie verkeer waar hulle die land aan die verloor is, bely Jeremia as hulle eie skuld (23). Na `n roerend klaende beskrywing van hulle situasie (24) kom die byna triomfantlike uitroep “en tog”. Beide waw’s in vers 25 word algemeen met teenstellende funksie geïnterpreteer; die hele gedeelte spreek van teenstrydigheid, die onlogiese verband tussen situasie en daad. Van belang is die klem wat Jeremia lê op die feit dat dit die Here self is wat die opdrag gegee het (25a).

Vers 26-44 bevat `n lang uitspraak deur die Here wat in dié verband as respons op Jeremia se gebed aangebied en in hoofstuk 33 voortgesit word (33:1). Die volgende aspekte moet aangemerk word: Die retoriese vraag waarmee Hy begin (27b), sluit direk by Jeremia se belydenis in vers 17 aan en bied die raamwerk vir waaroor dit in die hoofstuk gaan – wat menslik onmoontlik lyk, is juis moontlik omdat “Ek, HERE, die God van alle vlees” dit doen. In vers 28-35 word die Babiloniese aanslag uitvoerig as oordeel oor die sonde van die volk beskryf. Maar weer eens word die nuwe situasie wat “die HERE die God van Israel” tot stand gaan bring, hierteenoor gestel (36-44; vgl die ooreenstemming in die uitdrukkings waarmee die twee dele ingelei word in 28a en 36a). Hier val die klem op die vernuwing van die verbondsverhouding tussen die volk en die Here, waarmee uitdruklik by die vorige hoofstuk aangesluit word (31:31-34;  vgl 30:22, 31:1). As onmisbare komplement van die herstel van die volk word ook die herstel van die land beskryf (41-44; vgl 44e met 30:3a en 33:26c). Hiermee word die simboliese daad van Jeremia met die koop van die grond in `n breë teologiese konteks geplaas: die belofte van die herstel van die totale lewenswerklikheid.

Die teksafbakening soos in die Leesrooster voorgeskryf (32:1-3a, 6-15), bied `n werkbare eenheid. Tog moet die aspekte in die res van die hoofstuk wat hierbo uitgewys is, ten minste in die prediking, ter sprake gebring word.

Konteks

Die historiese konteks van die teks soos hierbo geskets, is deurslaggewend vir die verstaan van die teks, juis omdat dit die teenstelling tussen die situasie wat heers en wat verwag word, so grafies maak. Ons het ook reeds op die literêre konteks (Jer 30-33) gewys. Dit moet behoorlik deurgelees word en elemente daarvan kan sinvol in die liturgie gebruik word. Die besondere aksent van Jeremia 32 binne dié verband is juis dat die kontras en menslike onmoontlikheid van die heilsbeloftes met die werklikheid hier uitgelig word.  

Ons moet die teks ook lees binne die konteks van die beskouinge oor grond in die Ou Testament. Die land behoort aan die Here, dis `n belofte, die finale heilsdaad naas die verlossing, sê Von Rad. Die hele stelsel van grondbesit (Jos 13), erfreg (Num 27, 36), onvervreembaarheid van grond, Sabbatsjaar, vrystelling van skuld (Lev 25), Leviraatshuwelik, sorg vir armes, hoe dit in praktyk gegeld het en misbruik is (1 Kon 21, Jes 5:8, Miga 2:2), ja die hele sosiale sisteem, het met mekaar te doen (vgl De Vaux, Von Rad I, II). Soos uit die struktuur van die hele sogenaamde Deuteronomistiese geskiedwerk (Jos tot 2 Kon) blyk, het volkwees en landbesit direk met mekaar te doen. Volgens ons teks sou dit in die na-ballingskaptyd ook so wees (vgl Jer 32:36-44). In dié verband kan ‘n mens ook nie anders nie as om na te dink oor die betekenis van land vir verskillende dele,van die Suid-Afrikaanse bevolking. Vir die mense van Afrika het land, die grond waar hulle voorouers begrawe lê, ‘n baie sterk emosionele en religieuse betekenis, al is dit juis ook tradisioneel in kommunale besit. Hierteenoor het blanke boere ander emosionele bande met hulle grond en weeg die ekonomiese aspekte daarvan swaar. Terwyl een deel van die bevolking met `n geskiedenis van gedwonge ontneming en uitbuiting sit, voel die ander bedreig deur die huidige situasie van grondhervorming en -onteiening soos in Zimbabwe gebeur. Dit sal myns insiens onverantwoordelik wees om in die huidige Suid-Afrikaanse situasie in watter gemeenskap ook al oor Jeremia 32 te preek sonder om die grondkwessie ter sprake te bring. Selfs in stedelike gebiede het die grondkwessie betekenis al is dit dan ook (net) ideologies. By ons is dit ook maar nog in baie groot mate soos in die Ou Testament, ook al gaan dit nie daaroor dat ek persoonlik grond besit nie; land, grond het met identiteit te doen.

Maar dit gaan verder; dit gaan oor meer as grond. Dit gaan oor ekonomiese en sosiale werklikhede en sisteme, juis dié wat skeef loop. En dikwels is daar ook politieke komponente by, selfs `n internasionale komponent, soos in Jeremia se tyd – ons sou kon sê die invloed van globalisering in ons tyd op die lot van mense en spesifiek ontneemde en verontregte mense. Elke prediker sal haar/sy situasie rakende hierdie sake behoorlik moet ontleed en met omsigtigheid, maar konkreet en op evangeliese wyse, met `n bevrydende woord, moet aanvoer. In dié verband is dit juis betekenisvol dat Jeremia `n simboliese “daad” in opdrag van die Here uitvoer. Vir die Semiete was so `n daad meer as `n voorbeeld; dit het daadkrag besit, dit wat gewys word in aksie gebring. Die mense van Afrika het `n baie goeie begrip daarvan! In die prediking sal die gemeente gedaag moet word om visioenêr te begin dink, die stem van die Here te hoor en konkrete dinge te begin doen.  Maar die simboliese aard van die dade moet nie vergeet word nie!

Die tekste wat in die Leesrooster saam met Jeremia 32 aangegee word, lê verskillende aksente: Psalm 91 besing die Here as toevlug in tyd van nood, met die versekering dat Hy dié vir wie Hy liefhet, red; 1 Timoteus 6:6-19 is Paulus se bekende waarskuwingsrede teen die verleiding van rykdom en sy aansporing aan rykes om hulle rykdom ter wille van andere aan te wend; Lukas 16:19-31, die gelykenis van die ryk man en Lasarus, sluit in ’n mate by die vorige teks aan. Die verleiding hierin is egter dat die beter toekoms alleen na die lewe hierna verlê kan word. Elizabeth Achtermeier se homiletiese gedagtes loop sterk in dié rigting. Haar klem val daarop dat “for God the future is never closed”. Maar dan gaan dit oor sonde wat vir God in Christus nooit die laaste woord spreek nie. Juis toe dit op Golgota lyk asof dit die einde is, breek God se nuwe toekoms deur. En ook as ‘n mens by die graf staan, kan jy vashou aan die wete van hierna.

Hermeneuties bly die vraag van die vervulling, wanneer die nuwe toekoms gaan aanbreek, natuurlik altyd `n kwessie. Die mense in Jeremia se tyd het nie geweet hoe lank dit sou duur nie. En toe die herstel kom, is dit ver onder die verwagting wat Jeremia geteken het. Maar juis so werk die Bybelse verwagting: Elke vervulling is ten dele, voorlopig. Tog, juis daarin roep dit nuwe verwagting op. Daarom het die geslagte wat teruggekeer het, in Jeremia se hoop inspirasie gevind. Vir ons het die nuwe toekoms natuurlik sentraal aangebreek met die kruis en opstanding van Jesus én met die uitstorting van die Heilige Gees (vgl Jer 32:37v). Juis dit word vir ons die “nuwe simboliese daad” van God wat hoop vir `n finale vervulling begrond en in momentum bring.  

Verder is die verhouding tussen identiteit (Godsvolk wees) en land/grond vir ons as Nuwe-Testamentiese kerk natuurlik anders as in die ou bedeling met sy aards-nasionalistiese karakter. Dit beteken dat ons geloof in `n ander en minder direkte verhouding met die fisieke werklikheid staan. Maar dit beteken nie dat dit verdwyn het of onbelangrik is nie.  Soos Jesus lydendes in simboliese dade genees, gevoed en bevry het, moet die kerk en elke gelowige dit steeds doen.  Wat ons doen, bly simbolies te midde van `n oormag teensprekende getuienis van die realiteite van elke dag. Maar dit bly ook simbolies omdat dit vir lydende mense iets van die nuwe werklikheid laat deurbreek en `n getuienis van hoop aflê. Maar dit vra dat diegene wat die dade doen, dit sal doen in die vaste oortuiging dat die Lewende God ons die opdrag daartoe gee, al lyk dit ook hoe onmoontlik, al vra dit watter offers. Uiteindelik is dit Hy wat dit waarmaak … ver bo wat ons kan bid of dink.

Preekvoorstel

Begin met `n verhaal van `n daad wat van hoop teen “all odds” in getuig; uit die apartheidstryd is daar veelvuldige voorbeelde, of uit die sendinggeskiedenis, of uit ervarings van individue en gesinne. Vertel dan Jeremia se verhaal tot waar hy hom in hoofstuk 32 bevind.  

Vertel hoe en hoekom grond vir Israel so belangrik was en lei die gemeente om oor hulle eie situasie te dink. Belig die saak van verskillende kante, ontwikkel begrip vir die kompleksiteit van die saak; toon sensitiwiteit vir die emosies van diegene voor jou. Ondersoek motiewe wat mense se sentimente bepaal, soos ideologie, dalk met teologiese motivering (vgl Israelies-Palestynse situasie) of ekonomiese motiewe (1 Tim 6:6-19). Beweeg na ander vorme van hopeloosheid in die sosiaal-ekonomiese sfeer, soos deur die teks gesuggereer word. Open mense se oë om die dimensies van ontneming en lyding van andere te sien.

Maar dan moet die gemeente en individue ook uitgedaag word tot die verantwoordelikheid om tot simboliese, teken-matige dade oor te gaan. Wys op Jeremia se sekerheid dat dit God se opdrag aan hom was. Ondersoek wat die gemeente (nog of beter) kan doen. Vertel hoe die kerk in die vroeër dae skole, hospitale en tehuise opgerig en ruim daartoe bygedra het as tekens van die ander, beter werklikheid, juis vir dié vir wie daar geen uitsig en hoop op ’n beter toekoms is nie. Het ons nie so in uitreike verval dat daar nie meer geld vir sulke projekte is nie? Baie gemeentes doen baie en van die finansieel swakker gemeentes selfs bo hulle vermoë, op plaaslike vlak wat selde die hoofopskrifte haal. En wat doen ons as individue en gesinne? Waarvan getuig die lone, diensvoorwaardes of leefomstandighede van ons werknemers? Watter studiemoontlikhede is daar vir hulle kinders, wat kan ons daaraan doen? Watter tekens van hoop rig ons op vir die mees ontneemdes in ons gemeenskappe? Hoe werk ons as kerke in verskillende gemeenskappe hierin saam? Is dáárin enige tekens van `n nuwe toekoms?

Natuurlik is die werklikheid teen ons, dit is menslik onmoontlik, dwaasheid, vra selfs ekonomiese selfmoord. Maar dit is juis die punt van ons teks! Maar eers dan en juis dan word dit geloofsdade, dade van gehoorsaamheid. En ten slotte bly die realisering van die nuwe toekomsdaad van die Almagtige Skepper en Verbondsgod, sê Jeremia 32. Dit ontneem ons nie ons verantwoordelikheid nie, maar bied, evangelies gesproke, juis die dryfkrag daarvoor. Want die nuutmakende, herskeppende Gees wat Jesus uit die dood opgewek het, woon in ons.

